5ª Xornada Terra de Tod@s

Día 4. Calor. Luz de agosto que descobre a inmensa forza da paisaxe da Terra de Montes. Hogano, felizmente, sen lumes, se cadra polas chuvias do mes pasado, ou talvez grazas ao influxo protector dalgún dos seres míticos que sobreviven no Monte Seixo, a pesar das feridas da eólicas. 

Verbo Xido convoca as cerca de corenta persoas que nos reunimos na Casa de Cultura de Cerdedo na 5ª edición de Terra de Tod@s, “Ave de Mal Agoiro”. Introduce a xornada Lola Varela, co saber facer que xa non sorprende a quen a coñecemos. 

Rafael Camacho, sindicalista da CGT, cóntanos como os poderes públicos consenten e alentan a privatización do tren, como se empeñan en  convertelo nun transporte de elite.


Fabián Estévez, da Coordinadora Nacional dos Afectados pola Autoestrada, establece as similitudes entre AVE e Autopista, navalladas ambas as dúas que destrúen riqueza do medio e incomunican veciños, e achéganos a rica experiencia, que xa é historia, da longa e intelixente loita que eles mantiveron contra o construtora da Autopista do Atlántico.


Falan despois os participantes na mesa redonda: Xan Duro (Verdegaia), Adela Figueroa (Adega), Gonzalo Sancho (Vaipolorrío), Juanjo Álvarez (Centro de Estudos Chamoso Lamas do Carballiño), e Carlos Solla (Verbo Xido).


Temos deste xeito novas de primeira man sobre as teimosas e rigorosas labores de recuperación do río dos Gafos pola que arreo traballan os compañeiros de Vaipolorrío. E tamén das experiencias do coñecemento do medio do Centro Chamoso Lamas do Carballiño, onde, por certo, xa constataron a desaparición da aguia cobreira nos montes ocupados polos muíños de vento das eólicas.


Os poñentes da mesa redonda deixan moi clara a evidencia de que habitamos nunha nación cunha rede de camiños de ferro que non nos comunica, na que practicamente só podes desprazarte en tren se habitas algunha das cidades importantes do eixo Coruña-Vigo. Esta concepción das comunicacións contribúe ao abandono da nosa zona rural, coa poboación espallada que nos caracteriza aquí, onde o mundo se chama Galiza.


A política estatal e autonómica de modificación desta rede ferroviaria obsoleta, pechada no ano 58 do século pasado, só presenta, como alternativa, as liñas de alta velocidade,  que acentúan a incomunicación entre nós. Están a centrar todos os seus esforzos en que chegues ao país das marabillas, que se chama Madrid, por baixo das tres horas. Iso si,  sempre que dispoñas dun poder adquisitivo alto. 

O tremendo custo ecolóxico, as agresións, cando non a destrución, de núcleos de poboación do rural, o brutal impacto sonoro e outros varios, inevitábeis froitos desta política, foron debullándose nas intervencións da mesa e no coloquio, enriquecido coas achegas de integrantes de Caleidoscopio de Vigo, que nos agasallaron cunha interesante publicación sobre o Ave, da que eles son autores, en banda deseñada. Coa proxección de vídeos da Asemblea contra o tren de Alta Velocidade de Euskadi fíxose, se couber, aínda máis evidente o que o Ave estraga. E houbo unanimidade a hora de falar da necesidade de opoñérmonos, de loitarmos con todas as nosas forzas contra este Ave de Mal Agoiro.

Desde as terras de Carballás, cerca do alto do Monte Seixo, Carlos Solla sinalounos os tres posíbeis trazados do Ave. Sospeitase que van elixir o máis agresivo co medio, o que tronza o val. Rachar aquela espléndida vista aérea da que estabamos a gozar. Darlle o golpe de graza a unha zona que se vai despoboando a marchas forzadas. Será esta a maneira de atraer poboación á zona rural?


 Foramos, uns momentos antes, cabo do monumento da cuneta de Pedre que fascistas volveron derramar. Acompañáronnos a gaita feiticeira de Pablo e as palabras de Dionísio Pereira, que quixo deixar claro que é o mesmo Alcalde de Cerdedo quen crea o clima propicio para que se atente contra a pedra que lembra as vítimas da represión da Besta, no mesmo lugar onde asasinaron a Francisco Arca e Secundino Bugallo


Eles dous, coma tantos e tantas outras, soñaban e loitaban polo progreso da humanidade. De vivir hoxe, estarían entre nós, en Cerdedo, contra o Ave de Mal Agoiro. Pola Terra de Tod@s.

